
Nod Cyflwyno cred y Cristion fod gweddi yn ffordd arbennig o gyfathrebu gyda Duw a’i fod ar
gael i bawb, yn unrhyw le, unrhyw bryd ac am unrhyw beth.

Bydd angen:
1. Ffôn tun wedi ei wneud  (Sut i wneud ffôn tun: https://craftsbyamanda.com/camp-crafts-tin-

can-telephone/

2. Fideo: Evolution of Communication: https://youtu.be/7-P2_rGFg18 (1.21 munud)

3. Modd i chwarae’r fideo – efallai ei lawrlwytho ar ffon gof yn barod

Cyswllt Beiblaidd Luc pennod 11 adnodau 5 - 10

Cyflwyniad
Tybed oes yna unrhyw un ohonoch chi wedi trio gwneud ffôn erioed?
Dyma chi fy ymdrech i ...     dangos y 2 dun wedi eu cysylltu gyda llinyn

Gofynnwch am help plentyn neu athro i weithio’r ffôn.

Gall eich sgwrs fynd fel hyn:
“Wyt ti’n gallu fy nghlywed?
Diolch i ti am ateb y ffôn.
Plîs wnei di fy helpu i gyda fy ngwaith cartre’ mathemateg? Mae’n ddrwg gen i mod
i’n gofyn eto! Dwi’n cael trafferth gyda cwestiwn 5.”

2il berson yn ateb:
“Mae 2 + 2 yn gwneud 4”

Cofiwch ddiolch i’r gwirfoddolwr am eu help.

Dydy’r ffôn rydw i wedi ei wneud ddim yn arbennig o dda, ond mi fedrwch chi glywed beth mae
rhywun yn ei ddweud wrthych chi. Wrth gwrs, fedrwch chi ddim siarad ymhell oddi wrth eich
gilydd! Dydy o ddim byd tebyg i ffôn mudol. Mae’n rhaid i chi gael y llinyn yn dynn rhwng y ddau
dun iddo weithio’n iawn, a fuasai o’n dda i ddim os y buasech eisiau siarad gyda rhywun ar ochr
arall y byd.

Mae pobl wedi bod yn cyfathrebu gyda’i gilydd ers y dechrau un, ond mae’r ffordd rydyn ni’n
gallu cysylltu gyda’n gilydd wedi datblygu’n anhygoel dros amser – fel mae’r fideo bach yma’n
dangos:

Dangos y fideo - Evolution of Communication: https://youtu.be/7-P2_rGFg18  (1.21 mun)

(Dyn mewn ogof eisiau mwy o ieir!)

Mae’r ffôn bach, ‘smart phone’ yn ddyfais anhygoel! Faint o ffyrdd fedrwch chi gyfathrebu ar
eich ffôn?  Ffonio, neges testun, Whatsapp, Snapchat, Tiktok – mae yna gymaint o wahanol
ffyrdd! A dim siarad a chlywed llais yn unig ond gweld y person hefyd!

Ond dydy’r ffôn yma ddim heb ei wendidau chwaith.
Mae angen ei wefru (‘chargio’) yn gyson.
Mae angen ‘signal’, neu angen ‘wi-fi’.
Ac mae angen talu am ei ddefnyddio!
Fedrwch chi ddim ond cael sgwrs gyda’r bobl mae gennych chi eu manylion cyswllt, ac efallai eu
bod nhw allan o ‘signal’, neu mae eu ffôn wedi ei ddiffodd.

Mae Cristnogion yn credu fod yn bosib’ i unrhyw un gyfathrebu gyda Duw unrhyw bryd yn
unrhyw le ac am unrhyw beth. Siarad gyda Duw ydy gweddïo.
Fedrwn ni siarad gyda Duw am beth bynnag ydyn ni’n siarad amdano gyda’n ffrindiau neu’n
teulu, a’r pethau rheini na fedrwn ni eu dweud wrth unrhyw un arall hefyd.

Pan oedd Iesu’n siarad gyda’i ddilynwyr am weddïo, fe ddwedodd y stori yma am ddyn yn curo
ar ddrws tŷ ei ffrind am hanner nos a dweud, “Wnei di fenthyg tair torth o fara i mi? Mae yna
ffrind arall wedi galw i ngweld i, a does gen i ddim byd i’w roi iddo i’w fwyta.” (Yn amlwg doedd
yna ddim ffasiwn beth a ‘Just Eat’ na ‘Deliveroo’ ar gael yn amser Iesu!)

Doedd y ffrind yn y tŷ ddim yn hapus, “Gad lonydd i mi. Dwi wedi cloi’r drws ac mae pawb yn eu
gwelyau. Alla i ddim dy helpu di.” Ond roedd ei ffrind yn dal i guro’r drws. Yn y diwedd mae’r
dyn yn codi, ddim yn unig am eu bod yn ffrindiau, ond allan o gywilydd, ac yn rhoi’r bara i’w
ffrind.

Meddai Iesu, “Daliwch ati i ofyn a byddwch yn ei gael; chwiliwch a byddwch yn dod o hyd iddo;
curwch y drws a bydd yn cael ei agor. Mae pawb sy'n gofyn yn derbyn; pawb sy'n chwilio yn
cael; ac mae'r drws yn cael ei agor i bawb sy'n curo.”

Er mwyn gweddïo ...
... does dim angen gwefru.
... does dim angen ‘signal’ na wi-fi.
... does dim angen talu.
... does dim angen manylion cyswllt.
Ac mae Duw ar gael bob amser – 24 awr y dydd, 7 diwrnod yr wythnos.
Dydy’r ffordd yma o gyfathrebu ddim wedi newid ers dechrau amser, ac mae’n dal ar gael
heddiw.

Munud i feddwl
Wrth i ni orffen, cymrwch funud bach i feddwl am rhywbeth rydych chi eisiau ei ddweud wrth
rhywun, neu am rhywbeth rydych chi eisiau ei ddweud wrth Dduw.

Oedwch am 20 – 30 eiliad

Diolch i chi am wrando.

